ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը
ՀՀ աշխատանքի և սոցիալական հարցերի նախարարության ենթակայությամբ գործում է 10 պետական ոչ առևտրային կազմակերպություններ, որոնք իրականացնում են երեխաների շուրջօրյա և ցերեկային խնամք ու դաստիարակություն։ Նշյալ կազմակերպություններից 4-ն իրականացնում են երեխաների շուրջօրյա խնամք։ Այդ կազմակերպություններն են.
«Խարբերդի մասնագիտացված մանկատուն», «Գյումրու «Երեխաների տուն», «Մարի Իզմիրլյանի անվան մանկատուն» և «Երևանի «Մանկան տուն» ՊՈԱԿ-նեը: 
Երեխայի և ընտանիքի աջակցության կենտրոններն են՝ «Շիրակի մարզի երեխայի և ընտանիքի աջակցության կենտրոն», «Երևանի «Զատիկ» երեխաների աջակցության կենտրոն», «Սյունիքի մարզի երեխայի և ընտանիքի աջակցության կենտրոն», «Երևանի երեխայի և ընտանիքի աջակցության կենտրոն», «Երևանի Աջափնյակ համայնքի երեխաների սոցիալական հոգածության կենտրոն» և «Լոռու մարզի երեխայի և ընտանիքի աջակցության կենտրոն» ՊՈԱԿ-ները:
Նշված յուրաքանչյուր դեպքում կազմակերպությունն իրականացնում է մեկ տեսակի գործառույթ, որը դժվարություններ է ստեղծում խնամքի կամ աջակցության այլ տեսակի ծառայության կարիք ունեցող երեխաներին կամ նրանց ընտանիքներին աջակցելու գործընթացում։ Միևնույն ժամանակ իրականացվում է միատեսակ ծառայությունների կարիք ունեցող երեխաների կենտրոնացում մեկ հաստատությունում, որը դեմ է ներառականությանը, ինչպես նաև խոչնդոտում է մասնագետների հավասարաչափ պրոֆեսիոնալիղմի ձևավորմանը։
Վերոգրյալով պայմանավորված, հաշվի առնելով աշխարհագրական դիրքը և ծառայությունների մատուցման բովանդակային առանձնահատկությունները, առաջարկվում է միավորել հետևյալ ՊՈԱԿ-ները՝ «Երևանի Մարի Իզմիրլյանի անվան մանկատուն» և «Երևանի Մանկան տուն» ՊՈԱԿ-ները:

2․ Առաջարկվող կարգավորման բնույթը
Երկու իրավաբանական անձանց սպասարկումը պահանջում է առանձին հաշվետվողականության վարում և առաջացնում է լրացուցիչ ծախսեր՝ հատկապես հաշվապահական հաշվառման, վարչատնտեսական ապահովման, տեխնիկական աջակցության և կադրային համակարգման ուղղություններով։ Սա բերում է կրկնվող գործընթացների գոյացման և վարչական ռեսուրսների ոչ ռացիոնալ օգտագործման։
Նախագծով առաջարկվում է ներդնել կենտրոնացված կառավարման նոր մոդել, որի շրջանակներում նախատեսվում է երկու ՊՈԱԿ-ների վերակազմավորում՝ վարչական ռեսուրսների միավորման միջոցով։ Այս մոտեցումը թույլ կտա ապահովել կառավարման արդյունավետության բարձրացում, ռեսուրսների օպտիմալ բաշխում և միասնական կառավարման քաղաքականության իրականացում։
Կազմակերպությունների միացման ձևով վերակազմակերպման արդյունքում կձևավորվի կենտրոնացված կառավարման միավորված համակարգ, որը կնպաստի վարչական և սպասարկող անձնակազմի գործառույթների օպտիմալացմանը, կառավարման և վերահսկողության մեխանիզմների արդյունավետության բարձրացմանը։ Վերակազմավորման արդյունքում հնարավոր կլինի կրճատել այն հաստիքները, որոնք իրականացնում են փոխկրկնվող կամ համընկնող գործառույթներ, ինչն էլ կնվազեցնի ընդհանուր վարչական ծախսերը և կզարգացնի կառավարման արդյունավետությունը։
Վերակազմակերպման եղանակը միացման ձևով իրականացնելու նպատակահարմարությունը վերակազմակերպման այլ եղանակներից. մասնավորապես՝ միաձուլման եղանակից, տարբերվում է նրանով, որ միացման դեպքում իրավաբանական անձը դադարեցնում է իր գործունեությունը՝ միանալով արդեն գոյություն ունեցող այլ իրավաբանական անձի, և նրա բոլոր իրավունքներն ու պարտականությունները փոխանցման ակտին համապատասխան անցնում են այդ իրավաբանական անձին։ Ի տարբերություն դրա, միաձուլման դեպքում մի քանի իրավաբանական անձինք դադարեցնում են իրենց գործունեությունը և դրանց հիման վրա ստեղծվում է նոր իրավաբանական անձ, որին էլ անցնում են նրանց իրավունքներն ու պարտականությունները։
Այսպիսով, միացման ձևը նպատակահարմար է, երբ անհրաժեշտ է պահպանել գործող կազմակերպությունը և ընդլայնել նրա գործունեությունը՝ առանց նոր իրավաբանական անձ ստեղծելու՝ ապահովելով իրավահաջորդության շարունակականությունը։
Միացվող կազմակերպության ընտրությունը պայմանավորված է գործունեության ուղղվածությամբ, մատուցվող ծառայությունների բովանդակությամբ և գործունեության իրականացման վայրով։ Ընտրությունը կատարվել է՝ հաշվի առնելով կառավարման արդյունավետությունը և ռեսուրսների նպատակային բաշխումը։
Վերակազմակերպման արդյունքում վերանվանումը կարտացոլի կազմակերպության ընդլայնված գործունեությունն ու բազմազան ծառայությունները։ Վերակազմակերպումը միտված է միևնույն կազմակերպությունում տարբեր ծառայությունների տրամադրման հնարավորության ապահովման և տարբեր կարիքներ ունեցող երեխաների ներառականությունը ապահովելու անհրաժեշտությամբ: Նախագծի ընդունումն ու օպտիմալացումը շահառուների վրա կունենա չեզոք ազդեցություն, քանի որ ծառայությունների որակն ու տեսակը չեն փոխվելու, միայն վարչական և սպասարկող անձնակազմի գործառույթների արդյունավետությունն է բարելավվելու (մասնագիտական հաստիքների և շահառուների թվի փոփոխություն չի նախատեսվում)։

3․ Կարգավորման նպատակը, ակնկալվող արդյունքները
Վերակազմավորման արդյունքում հնարավորություն կընձեռնվի միևնույն հաստատությունում իրականացնելու տարբեր ծառայություններ՝ այդ թվում մասնագիտացված և ընդհանուր խնամքի կարիք ունեցող երեխաների շուրջօրյա երկարաժամկետ և կարճաժամկետ խնամք, ցերեկային աջակցության ծառայություններ երեխաներին և ընտանիքներին։
Ներկայացված առաջարկը նպատակ ունի ապահովել․
· վարչական կառավարման արդյունավետության բարձրացում,
· ֆինանսական ռեսուրսների օպտիմալ օգտագործում,
· կառավարման գործընթացների պարզեցումը և հաշվետվողականության բարձրացում,

4․ Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ աշխատանքի և սոցիալական հարցերի նախարարության կողմից։

5․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին
Որոշման նախագծի ընդունման և «Մարի Իզմիրլյանի անվան մանկատուն» և «Երևանի «Մանկան տուն» ՊՈԱԿ-ների միավորման արդյունքում կտնտեսվի մոտ 36,481.5 հազար դրամ:

6․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը բխում է Կառավարության 2021-2026 թթ. ծրագրի Աշխատանքի և սոցիալական պաշտպանության 4.6-րդ գլխով սահմանված պահանջներից. մասնավորապես՝
1) առաջիկա հինգ տարիներին երեխաների հիմնահարցերի ոլորտում առանցքային է համարվելու երեխայի իրավունքների լիարժեք իրացման համար նպաստավոր պայմանների ստեղծումը՝ երեխաների իրավունքների պաշտպանության մեխանիզմների հզորացմամբ. 
2) շարունակվելու է ընտանիքում ապրելու երեխայի իրավունքի իրացմանն ու ներդաշնակ զարգացմանն ուղղված 2020-2023 թվականների համալիր ծրագրի իրականացումը՝ այդ թվում՝ բարեփոխելով օրենսդրական դաշտը, ապահովելով երեխայի իրավունքների պաշտպանության համակարգի արդյունավետության բարձրացումը։ Ապահովվելու է թիրախային և կարիքահենք աջակցության տրամադրումը՝ այդ նպատակով բարձրացնելով երեխայի և ընտանիքի աջակցության կենտրոնների գործունեության արդյունավետությունը:
